JONAS

Adunay pipila sa atong panahon karon nga masayop bahin sa kinaiya ining maong libro, ug mangutana kon tinuod ba nga nabuhi si Jonas, ug nga nakapuyo sa sulod sa tiyan sa isda sa tulo ka adlaw.

Ang Jonas istorya, apan ang tagsulat angayan lang nga ilhon nga propeta kay klaro kaayo nga nagpadayag siya sa mga kamatuoran nga nalimtan na sa iyang katalirongan.

Kining makalingaw nga sugilanon wala magsaway sa mga nagsimba sa diosdios o sa mga tawo nga wala magtoo og Ginoo kondili, nagsaway sa diyosnon nga mga Judio, kinsa midukot sa ilang nasyonalismo (paghigugma sa nasod), ug dali nga nakalimot nga ang Ginoo, Ginoo sa tanang katawhan.

Gipadala ni Yahweh si Jonas sa Ninive

1 • 1 Midangat ang mensahe ni Yahweh kang Jonas, anak ni Amittay. 2 “Lakaw sa Ninive, ang bantogang syudad ug walihi ni batok sa iyang binuhatan kay nasayod ko sa iyang kadaotan.” 3 Apan nakahukom si Jonas pagsibat ug pag-adto hinuon sa Tarsis. Milugsong siya sa Joppe ug nakit-an niya ang barko nga moadto sa Tarsis. Busa, milukat siyag tiket. Misakay siya ug nagpahiluna sa luwang sa barko. Mokuyog siya padulong sa Tarsis, layo ni Yahweh. 

4 Nagpaunos si Yahweh sa dagat. Dihay subasko nga naghulga nga maguba ang barko. 5 Nalisang ang mga tripulante ug nanawag ang tagsa- tagsa sa ilang dios. Aron mogaan ang barko gipangitsa nila sa dagat ang mga karga. 6 Adtong tungora si Jonas nga didto sa luwang sa barko maayo kaayong paghinanok. Hiabtan siya sa kapitan ug giingnan: “Uy! giunsa god nimo pagkatulog dinhi? Bangon ug tawga ang imong dios. Tingalig makahunahuna pa nato ug dili motugot nga mangamatay ta dinhi.”

7 Nagsultihanay ang mga tripulanti: “O sigi, magripa ta aron matino kinsa gyod ang nakaingon ining bagyoha.” Ila ning gibuhat ug si Jonas ang natungnan. 8 Nangutana sila: “Ikaw diay ang nakaingon sa atong gidangatan karon? Tug-ani mi, taga diin ka? Unsay imong nasod? Ang imong nasyonalidad?” 9 Si Jonas mitubag: “Hebreo ko ug gisimba ko si Yahweh, ang Diyos sa langit nga nagbuhat sa dagat ug sa yuta.” 10 Giabot silag kahadlok, ug giingnan siya: “Pagkangil-ad sa imong gi-buhat!” Nasayod sila nga milikay siya ni Yahweh. Kay gitug-anan sila sa nahitabo. 11 “Unsay among buhaton nimo aron molinaw ang dagat? Ug misamot pagkusog ang subasko. 

12 Miingon siya: “Alsaha ko ug iitsa sa dagat ug molinaw na. Nasayod ko nga tungod ni nako.”

13 Bisan pa ana naningkamot gihapon ang mga tripulanti pagbugsay padulong sa baybayon. Apan napakyas sila kay ang subasko misamot kakusog. 14 Busa, gitawag nila si Yahweh: “O Yahweh, ayaw intawon itugot nga malaglag mi tungod sa paghunos namo sa kinabuhi ining tawhana: “Ayaw mi pakasad-a sa pagpabanaw sa inosenting dugo. Kay ikaw, Yahweh, ang nagbuhat ini sumala sa imong gitoohan nga maayo.”

15 Busa, giitsa nila si Jonas sa dagat, ug mibanos ang kalinaw. 16 Tungod ini, nahadlok ni Yahweh ang mga tawo. Naghalad silag sakripisyo ug naghimog mga balaang panaad kaniya.

Si Jonas sulod sa tiyan sa isda

2 1 Si Yahweh nagpaangay og dakong isda nga milamoy ni Jonas. Nagpabilin siya sa tiyan sa isda sulod sa tulo ka gabii.

2 Samtang si Jonas didto sulod sa tiyan sa isda nag-ampo siya kang Yahweh, iyang Diyos:

3 Sa akong kalisdanan gitawag ko si Yahweh,

ug mitubag siya nako;

gikan sa tiyan sa ispidno imong nadunggan

ang akong tingog dihang gitawag tikaw.

4 Imo kong giitsa sa bung-aw

sa kinauyokan nga bahin sa dagat,

ug naglilo nako ang tubig

ang tanan mong bul-og ug balod 

midasmag nako ug natabonan ko.

5 Unya nakahunahuna ko:

gipapahawa ko nimo sa imong atubangan;

hinunoa nagtan-aw gihapon ko

sa imong balaang Templo.

6 Gitabonan ko sa tubig kutob sa liog;

lawom nga bung-aw naglibot nako,

naputos ang akong ulo sa lato.

7 Mipadailos ko sa sukaranan sa kabukiran,

ug gilibotan sa mga ali sa ispidno,

apan gisapwang ko nimo gikan sa bung-aw,

O Yahweh, akong Diyos.

8 “Sa nagkaluya na ang akong kalag,

nahinumdom ko ni Yahweh,

ug nag-ampo sa imong atubangan

sa imong balaang Templo.

9 Ang nagsimba sa walay hinungdan

nga mga diosdios, naulawan.

10 Apan ako, uban sa mga awit sa pagdayeg

maghalad nimog mga sakripisyo.

ang gihimo kong panaad nga balaanon,

akong tumanon.

ang kaluwasan gikan kang Yahweh, akong Diyos.”

11 Unya, gisugo ni Yahweh ang isda ug gibugwak si Jonas sa mamala.

Ang pakakabig sa Ninive 

3 1 Sa ikaduhang higayon midangat kang Jonas ang mensahe ni Yahweh 2 “Lakaw sa Ninive, ang syudad nga bantogan. Pahibaloa sila sa mensahe nga akong gihatag kanimo.” 3 Tungod sa pagtahod sa pulong ni Yahweh, si Jonas miadto sa Ninive. Dako kaayo ang maong syudad nga tabokonon sulod sa tulo ka adlaw. 4 Busa, human sa usa ka adlaw niyang binaktas nagsugod siya pagwali: “40 ka adlaw na lang ug laglagon na ang Ninive.” 

5 Ang katawhan sa Ninive mitoo sa Diyos. Gisugdan nilang tanan ang pagpuasa, gikan sa bantogan ngadto sa ki-namayukmokan ug nagsul-ob silag sako. 

6 Pagkabalita ini sa hari sa Ninive mikanaog siya sa trono ug gihubo ang harianong kupo. Gisul-ob niya ang bisting sako ug milingkod sa abo. 7 Nagpakanaog siyag kamando-an sa tibuok Ninive: “Sa pagbuot sa hari ug sa kadagkoan, walay tawo o hayop, toril sa mga karnero o baka nga motilaw sa bisag unsa; dili sila mokaon ug moinom. 8 Hinunoa, pasul-oba silang tanan og sako. Ang matag-usa motawag og kusog sa Diyos. Biyai na ang daotang binuhatan ug kapintas. 9 Kinsay nasayod? Basig molunga ang Diyos sa hilabihan niyang kasuko ug luwason ta.” 

10 Pagkakita sa Diyos sa ilang gibuhat, giunsa nila pagbiya ang daotang binuhatan, naluoy siya. Busa, wala niya ipadayon ang hulga paglaglag nila.

Gihigugma sa Diyos ang matag-usa

4 1 Apan wala mahimuot si Jonas ini. Hinunoa nasuko siya pag-ayo. 2 Nag-ampo siya ug giingnan niya si Yahweh: “O Yahweh, dili ba mao man ni ang akong giingon samtang didto pa ko sa amoa. Mao bitaw nga misibat ko sa Tarsis. Nasayod ko nga mabination ug maluluy-on ka nga pagka Diyos. Dili ka daling masuko; ug hupong sa gugma. Molunga dayon ka pagpahamtang sa silot. 

3 Ako kang Hangyoon tika karon, Yahweh, kuhaa na ang akong kinabuhi. Mas maayo pa nga mamatay ko kay sa mabuhi.” 

4 Apan mitubag si Yahweh: “Unsay katungod mo nga masuko?”

5 Unya, mipahawa si Jonas sa syudad ug miadto sa sidlakang bahin diin nagtukod siyag kapasilongan ug milingkod ubos sa landong. Buot niyang makasaksi sa mahitabo sa Ninive. 

6 Busa, gipaangayan siya ni Yahweh og bagon aron malandongan siya ug mahayahay ang iyang gibati. Tuod man nalipay kaayo si Jonas sa maong tanom. 

7 Apan pagkasunod adlaw, kaadlawon pa, gihugpaan ni sa ulod ug na-laya. Pagbuot ni Yahweh. 8 Pagsilang sa adlaw, si Yahweh nagpadala og makasunog nga hangin gikan sa sidlakan. 

Midilaab ang kainit sa adlaw sa ulo ni Jonas nga nakaluya niya. Miingon na sab siya: “Maayo pa nga mamatay ko kay sa mabuhi.”

9 Unya, gipangutana sa Diyos si Jonas: “May katungod ka ba nga masuko bahin sa bagon?” Si Jonas mitubag: “Ako ning ikasuko, igo ra nga buot kong mamatay.” 

10 Nag-ingon si Yahweh: “Nabalaka ka sa tanom nga wala nimo hagoi pagpatubo. Mitubo ni sa usa lang ka gabii, dayon namatay. 

11 Apan ang Ninive may kapin sa 120,000 ka katawhan. Dili gani sila makaila sa tuo o sa wala. Gawas pa daghan kaayo silag baka. Dili ba ko mabalaka anang syudara nga bantogan?”

• 1.1 Si Jonas mibalibad sa tawag sa Ginoo; tingali kay wala siya mobati sa responsabilidad sa kaluwa​san sa gikasilagan nga taga Ninive. Natulog siya samtang ang taga barko nga mga maayong pa​gano, naningkamot pagluwas sa barko (bisag dili ni relihiyoso nga buluhaton pero nakapainteres ni Jonas). Si Jonas malipay nga maghunahuna sa silot nga ipahamtang sa Ginoo sa mga pagano sa Ni​neve. Mireklamo siya sa kaluoy sa Ginoo nga gipakita sa taga Ninive kay madaot ang iyang du​ngog.

Ang Ginoo naggiya sa kalibotan sumala sa lapad ug maluluy-on nga panglantaw. Kay siya man ang nagbuhat sa tanan, mibati siya nga responsabli sa tanan ug buot niyang luwason ang mga tawo ug mga baka (4:11) nga walay pagtan-aw sa ilang rasa o relihiyon. Si Jonas naghulagway adtong mga magtotoo nga, bisag nakaila sa Ginoo, nagbaton og dyotay ug masukolon nga espiritu, ug naglimod sa mga maayong buhat sa mga tawo nga walay relihiyon kay nahadlok sila nga ang mga tawo mohimog pagtandi nga dili maposlanon sa kristyanos.

–
Ang pagkakabig sa taga Ninive (Lc 11:30).

–
Ang pagtandi sa tulo ka adlaw nga si Jonas sa ilalom sa isda (Mt 12:40).

